
Shri MenaKAnandinistotram

શ્રીમેનકાનન્દિનીસ્તોત્રમ્

ગીર્વાણાખિલસમ્પદમ્બુજવનપ્રોન્મૂલનાકૌતુકિ-
પ્રૌઢોન્મત્તકરીન્દ્રસૈરિભવધક્રીડાપ્રસન્નાનના ।
દેવૈરાપ્તમનોરથૈરતિગતક્લેશૈર્મુહુર્વન્દિતા
વિશ્વત્રાણપરાયણા વિજયતે શ્રીમેનકાનન્દિની॥ ૧॥
નિઃશેષામરવાહિનીકરિઘટાશાર્દૂલવિક્રીડિત-
પ્રૌઢાહઙ્કૃતિચણ્ડમુણ્ડહનનેનાહ્લાદયન્તી  સુરાન્ ।
ભક્તાભીષ્ટવિધાનકલ્પલતિકા કારુણ્યવારાન્નિધિઃ
શ્રીશ્રીકણ્ઠગૃહપ્રભા વિજયતે શ્રીમેનકાનન્દિની॥ ૨॥
લીલોન્મૂલિતદાનવારિનિકરાખણ્ડપ્રતાપોન્મદો-
દ્ગર્જચ્છુમ્ભનિશુમ્ભદૈત્યમૃગયાહર્ષસ્મિતાસ્યામ્બુજા  ।
ઇન્દ્રોપેન્દ્રસમર્ચિતાઙ્ઘ્રિકમલા    વન્દારુચિન્તામણિઃ
શ્રીમચ્છમ્ભુકુટુમ્બિની  વિજયતે શ્રીમેનકાનન્દિની॥ ૩॥
યા શક્તિર્મધુકૈટભાદિહનને વિષ્ણું ચકારાસ્પદં
ગીર્વાણાધિપતિં  નિલિમ્પબલભિદ્વૃત્રાદિકોન્મૂલને  ।
દેવદ્રાવણવિશ્રુતાસુરવધે દૈત્યારિસેનાપતિં
સા બાધૌઘવિનાશિની વિજયતે શ્રીમેનકાનન્દિની॥ ૪॥
શ્રદ્ધા તર્કવતાં ક્ષમા બલવતાં સમ્પદ્વતાં નમ્રતા
શાન્તિઃ સન્ત્યજતાં ધૃતિઃ પ્રયતતાં ભક્તિર્ભવે જાનતામ્ ।
યાઽઽપન્નાર્તિહરા   હરાભિલષિતા તાપત્રયોન્મૂલિની
સા સૌભાગ્યવિધાયિની વિજયતે શ્રીમેનકાનન્દિની॥ ૫॥
યામાહુર્નિગમાઃ    સદાદિવચનૈઃ સૃષ્ટેઃ પુરા કેવલાં
યા ચેતોતિગતપ્રપઞ્ચરચનામન્યાનપેક્ષા વ્યધાત્ ।
અન્તે સ્વાત્મનિ સન્નિવેશ્ય નિખિલં તિષ્ઠત્યખિન્નપ્રભા
સા પ્રત્યક્ચિતિરચ્યુતા વિજયતે શ્રીમેનકાનન્દિની॥ ૬॥

શૈલેન્દ્રજાસ્તવમિમં વ્યદધાત્પ્રબોધા-
નન્દો ગિરીન્દ્રતનયાકરુણૈકપાત્રઃ ।
આનન્દસન્તતિમયં તનુતાન્નરાણાં
ગૌરીપદામ્બુજમધુવ્રતમાનસાનામ્॥ ૭॥
ઇતિ શ્રીમત્પરમહંસપરિવ્રાજકાચાર્યસ્વામિપ્રકાશાનન્દપુરીવિરચિતં
શ્રીમેનકાનન્દિનીસ્તોત્રં સમાપ્તમ્॥

